
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᐃᓕᓴᕐᓂᓕᕆᓂᕐᒧᑦ ᑲᑎᒪᔩᑦ ᑲᑎᒪᓂᖓᑦ ᑎᓯᒻᐱᕆ 06-09, 2022 | ᒪᓐᑐᔨᐊᓪ 
 
ᑲᑎᒪᔩᑦ ᑲᔪᓯᓚᐅᕐᑐᑦ ᐱᓇᓱᓐᓂᒥᓂᒃ ᓄᓇᕕᐅᑉ ᐃᓕᓐᓂᐊᑎᑦᓯᒍᑎᖏᓐᓂᒃ. ᓱᓇᒥᑦᓯᐊᕐᑐᑦ ᐅᖃᕆᐊᑭᓪᓕᑎᕆᔪᑦ 
ᐅᓪᓗᒥ ᐱᓇᓱᑦᑕᐅᔪᓂᒃ ᐊᒻᒪᓗ ᐸᕐᓇᓯᒪᔪᓂᒃ ᑭᖑᓪᓕᒥᒃ ᐊᓪᓗᕆᐊᕐᑕᓂᑦᓴᓂᒃ ᓄᐃᑕᐅᓚᐅᕐᑐᑦ ᑲᑎᒪᔨᓄᑦ. 
ᐅᖄᓚᐅᕐᑐᑦ ᖃᓄᖅ ᑐᑭᓯᒍᑕᐅᓯᒪᔪᑦ  2019-2021-ᒥ ᐃᓕᓐᓂᐊᓂᕐᒥᒃ ᖃᐅᔨᓴᕈᑎᓄᑦ (ᐱᑦᓯᐊᓂᓕᕆᐅᑎᓄᑦ) 
ᐊᑐᕈᓐᓇᕋᔭᕐᒪᖔᑕ ᓇᓗᓀᕐᓯᒍᑕᐅᓗᑎᒃ ᓯᕗᓪᓕᐅᑎᒋᐊᓕᓐᓂᒃ ᐃᓕᓴᕐᓂᓕᕆᔨᓄᑦ ᐊᒻᒪᓗ ᑮᓇᐅᔭᓂᒃ 
ᐊᕕᑦᑐᑎᑦᓯᒍᑎᓄᑦ. ᓯᕗᒧᐊᕐᓂᑎᓐᓂ, ᑎᒥᐅᑉ ᑐᕌᕐᑕᖏᑦ, ᐱᓇᓱᐊᕐᑕᖏᑦ ᐊᒻᒪᓗ ᓇᓗᓀᕐᓯᒍᑎᖏᑦ ᐱᔭᖃᕐᓂᒥᒃ 
ᐃᓚᐅᕐᑑᑕᐅᒍᓐᓇᕋᔭᕐᑐᑦ ᓄᑕᐅᓯᓕᑎᕐᓯᒪᔪᒧᑦ ᓯᕗᓂᓕᕐᓯᒪᐅᑎᓂᒃ ᐸᕐᓇᓯᒪᐅᑎᒧᑦ, ᐅᕝᕙᓗᓘᓐᓃᑦ 
ᐊᑦᓱᖏᕈᑎᓄᑦ ᐱᔭᖃᕐᓂᐊᓂᕐᒧᑦ ᐸᕐᓇᓯᒪᐅᑎᓂᒃ (Plan d’engagement vers la réussite). 
2019-2021-ᒥ ᐃᓕᓐᓂᐊᓂᕐᒥᒃ ᖃᐅᔨᓴᕈᑏᑦ (ᐱᑦᓯᐊᓂᓕᕆᐅᑏᑦ) ᑐᑭᓯᒍᑎᖏᑦ, ᐊᒻᒪᓗ ᖃᓄᖅ 
ᑎᓕᔨᒍᑎᖃᕐᓯᒪᓂᖏᑦ ᕿᒥᕐᕈᓂᕐᒥᒃ ᐊᒻᒪᓗ ᐆᑦᑐᕋᐅᑎᖃᕐᓂᒥᒃ ᐃᓕᓐᓂᐊᑎᑦᓯᒍᑎᑦᑎᓂᒃ ᑯᐯᒻᒥ 
ᐃᓕᓐᓂᐊᑎᑦᓯᒍᑎᓄᑦ. 2016-2023-ᒥ ᓯᕗᓂᓕᐅᕐᓯᒪᐅᑎᓄᑦ ᑐᑭᒧᐊᒍᑏᑦ ᓄᐃᑕᐅᒍᑖᓂ, ᐱᓇᓱᑦᑕᐅᔪᓕᒫᑦ 
ᑲᔪᑎᑕᐅᓯᒪᔪᑦ ᑲᑎᕕᒃ ᐃᓕᓴᕐᓂᓕᕆᓂᕐᒧᑦ.   

ᐃᓚᐅᑎᓪᓗᒍ ᐱᓇᓱᓐᓂᖓᓄᑦ ᓄᓇᕕᐅᑉ ᐃᓕᓐᓂᐊᑎᑦᓯᒍᑎᖏᓐᓂᒃ, ᑲᑎᒪᔩᑦ ᑐᑭᓯᑎᑕᐅᓚᐅᕐᑐᑦ 
ᐱᕙᓪᓕᐊᒍᑕᐅᓯᒪᔪᓂᒃ ᐱᓇᓱᑦᑕᐅᔪᓄᑦ ᕿᒥᕐᕈᒍᑕᐅᑦᓱᑎᒃ ᐅᓪᓗᒥ ᒪᕐᕈᐃᓂᒃ ᐅᖃᐅᓯᕐᓂᒃ ᐃᓕᓐᓂᐊᑎᑦᓯᒍᑎᓄᑦ 
ᐆᑦᑐᕋᐅᑎᑦᓴᓂᒃ ᐊᒻᒪᓗ ᑕᒪᒃᑯᓂᖓ ᑐᑭᓯᒍᑕᐅᓯᒪᔪᓂᒃ ᖃᒻᒥᑯᑦ ᖃᐅᔨᓴᕈᑎᖃᕐᑎᓗᒍ ᒪᕐᕈᐃᓂᒃ ᐅᖃᐅᓯᕐᓂᒃ 
ᐃᓕᓐᓂᐊᑎᑦᓯᓂᐅᑉ ᑐᑭᐊᒍᑦ. ᓱᓇᒥᑦᓯᔪᑦ ᑐᓴᕐᑎᓯᒍᑏᑦ ᓄᐃᑕᐅᓚᐅᔪᔪᑦ ᐃᓕᓐᓂᐊᑎᑦᓯᒍᑎᓂᒃ ᐱᒍᑦᔨᔨᓄᑦ. 
ᖃᐅᔨᓴᕈᑕᐅᓯᒪᔪᑦ ᑕᑯᑦᓴᕈᐃᓯᒪᔪᑦ ᐃᓕᓐᓂᐊᓱᓂ ᓯᕗᓪᓕᐹᒧᑦ ᐅᖃᐅᓯᕆᔭᒧᑦ ᐱᐅᔪᒥᒃ ᓱᕙᓪᓕᓇᕐᓂᖃᕆᐊᖓ 
ᓱᓕᑎᑦᓯᓂᒃᒧᑦ ᑭᓇᐅᓂᕆᔭᒥᒃ, ᐃᒻᒥᓂᒃ-ᓇᓗᕐᖁᑎᖕᖏᓂᕐᒧᑦ ᐊᒻᒪᓗ ᐱᔪᕆᐅᑎᖃᕐᓂᒧᑦ. ᑌᒣᑦᑑᒪᑦ, ᓯᕗᓪᓕᐹᖅ 
ᐅᖃᐅᓯᕆᔭᖅ ᐃᓚᐅᕐᑐᓯᒪᑦᓯᐊᕆᐊᖃᕐᖁᖅ ᐱᐊᕋᐅᑉ ᐃᓕᓐᓂᐊᕈᑎᓂᒃ ᖃᐅᔨᒍᑎᓕᒫᖏᓐᓂ, ᐊᕐᕌᒍᓂ 
ᓯᕗᓪᓕᐹᓂᑐᐃᓐᓇᐅᖏᑦᑐᖅ. ᖃᐅᔨᓴᕈᑕᐅᓯᒪᔪᑦ ᑕᑯᑦᓴᕈᐃᓯᒪᕗᑦ ᐊᑐᓂ ᐅᖃᐅᓯᖅ ᐃᓕᓐᓂᐊᑕᐅᒋᐊᖃᕆᐊᖓ 
ᐃᑭᓐᓂᐹᖓᓄᑦ 6-ᓂᒃ 7-ᓂᓪᓘᓃᑦ ᐊᕐᕌᒍᓂᒃ (ᐅᖓᑖᓅᖕᖏᑐᐊᕐᐸᑦ); ᐱᐊᕋᖅ ᐊᒥᓱᐃᓂᒃ ᐅᖃᐅᓯᕐᓂᒃ 
ᐊᑕᐅᑦᓯᑯᑦ ᐃᓕᓐᓂᐊᑐᖅ ᓲᖑᓂᕐᓴᒥᒃ ᐅᖃᕈᓐᓇᓂᒃᑯᑦ ᐱᔪᓐᓇᓂᖃᕐᓂᐊᑐᖅ ᐱᐊᕋᕐᒥᒃ ᐱᕈᕐᓴᕕᓕᒻᒥᒃ 
ᐅᖃᐅᓯᑐᐊᓪᓕᓕᒻᒥ ᐃᓕᓐᓂᐊᑎᑦᓯᕕᒻᒥ; ᐊᒻᒪᓗ, ᑐᑭᒧᐊᒍᑎᑎᑦᓯᓂᖅ ᐅᖃᐅᓯᕐᒥᒃ ᐃᓕᓐᓂᐊᕈᑎᓕᒫᓂᒃ 
ᐃᑲᔪᕐᓯᓚᖓᒋᐊᖓ ᐱᓯᑎᐅᒍᑏᑦ ᓇᑦᓴᓂᖓᓂᒃ ᐅᖃᐅᓯᕐᒥᒃ ᐊᑕᐅᓯᕐᒥᒃ ᐁᑉᐸᖓᓄᑦ, ᐊᒻᒪᓗ 
ᒪᓕᑦᑎᐅᒥᑎᓪᓗᒍ ᐃᓕᑦᓯᓂᕐᒥᒃ. 
ᑐᓴᕐᑎᓯᒍᑏᑦ ᐃᓕᓐᓂᐊᕈᑎᓂᒃ ᐱᒍᑦᔨᔨᒃᑯᑦ ᓄᐃᑕᖏᑦ ᓄᐃᑦᓯᓚᐅᕐᒥᔪᑦ ᐅᖃᕆᐊᑭᓪᓕᑎᕈᑎᒥᒃ ᓄᐃᑕᐅᓯᒪᔪᓄᑦ 
ᓄᓇᕕᒻᒥ ᐃᓱᒪᑦᓴᓯᐅᕐᓂᐅᖃᑦᑕᓯᒪᔪᓂ, ᐃᓚᐅᑎᓪᓗᒍ ᓄᓇᕕᒻᒥ ᑲᑎᒪᓂᕐᔪᐊᖅ ᐃᓕᓐᓂᐊᓂᓕᕆᓂᕐᒧᑦ  (1985), 
ᓄᓇᕕᒻᒥ ᐃᓕᓐᓂᐊᓂᕐᒥᒃ ᑐᑭᓯᓂᐊᕐᑏᑦ (1989-ᒥᒃ 1992-ᒧᑦ), ᐃᓄᒃᑎᑑᕐᓂᐅᑉ ᓴᑐᕐᑕᐅᒐᓱᐊᕐᓂᖓ ᐊᒻᒪᓗ 
ᑐᓴᕐᑎᓯᒍᑎᑕᖏᑦ ᐃᓪᓕᕆᔭᕗᑦ (2012) ᐊᒻᒪᓗ ᐸᕐᓇᓯᒪᐅᑎᐅᑉ ᑐᓴᕐᑎᓯᒍᑎᖓ (2015). 
ᐃᓕᓐᓂᐊᕈᑎᓄᑦ ᐱᒍᑦᔨᔨᒃᑯᑦ ᐱᓇᓱᑦᓯᒪᔭᖏᑦ ᕿᒥᕐᕈᓱᑎᒃ ᒪᕐᕈᐃᓂᒃ ᐅᖃᐅᓯᕐᓂᒃ ᐃᓕᓐᓂᐊᑎᑦᓯᒍᑎᓄᑦ 
ᐆᑦᑐᕋᐅᑎᑦᓴᓂᒃ ᐊᒻᒪᓗ ᒪᕐᕈᐃᓂᒃ ᐅᖃᐅᓯᕐᓂᒃ ᐃᓕᓐᓂᐊᓂᕐᒥᒃ ᖃᐅᔨᓴᐅᑎᓂᒃ ᐱᒋᐊᕐᓯᒪᕗᑦ 
ᐊᑕᓐᓂᐅᕈᑎᕕᓂᕐᓂᒃ 2018-ᒥ ᐃᓕᓐᓂᐊᓂᕐᒧᑦ ᑲᑎᒪᓂᒻᒪᕆᒻᒥ, ᑌᑲᓂ ᑭᒡᒐᑐᕐᑐᑦ ᐃᓕᓐᓂᐊᓂᓕᕆᔩᑦ 
ᑲᑎᒪᔨᐊᐱᖏᑦ ᐃᓘᓐᓇᖏᓐᓂ ᓄᓇᕕᐅᑉ ᓄᓇᓕᖏᓐᓂ ᓇᓗᓀᕐᓯᓚᐅᕐᓯᒪᒻᒪᑕ ᐅᖃᐅᓯᕐᓂᒃ ᒪᕐᕈᐃᓂᒃ 
ᐃᓕᓐᓂᐊᑎᑦᓯᒍᑏᑦ ᐆᑦᑐᕋᐅᑎᖏᓐᓂᒃ ᓈᒻᒪᓂᕐᐸᐅᒐᔭᕐᑐᕆᔭᒥᓂᒃ ᓄᓇᕕᒻᒧᑦ. ᐸᕐᓇᑕᐅᓯᒪᔪᑦ ᑭᖑᓪᓕᒥᒃ 
ᐊᓪᓗᕆᐊᕐᓂᓭᑦ ᐃᓕᓐᓂᐊᕈᑎᓂᒃ ᐱᒍᔨᔨᒃᑯᓄᑦ ᐃᓚᖃᓚᖓᔪᑦ ᒪᑯᓂᖓ:  
ᑐᑭᓯᓐᓇᑎᑦᓯᒋᐊᓪᓚᓂᖅ ᐃᓕᓐᓂᐊᑏᑦ ᐱᔭᖃᕐᓂᒧᑦ ᐊᕐᖁᑎᑦᓴᖏᓐᓂᒃ KI-ᑯᓂ (ᐱᐅᓯᑐᐃᓐᓀᑦ, 
ᐱᑕᑦᓯᒋᐊᓪᓚᓯᒪᔪᑦ, ᐱᓇᓱᓐᓂᒧᑦ-ᑐᕌᖓᔪᑦ, ᐊᓯᖏᓪᓗ) ᐅᖃᕐᓯᒪᔪᓂᒃ ᓂᕆᐅᑦᑖᕈᑎᖃᕐᑎᓗᒋᑦ ᐅᖃᐅᓯᕐᒥ 
ᓯᕗᓪᓕᐹᒥ (ᐃᓄᒃᑎᑐᑦ) ᐊᒻᒪᓗ ᐅᖃᐅᓯᕐᒥ ᑐᖓᓕᐊᓂ (ᖃᓪᓗᓈᑎᑐᑦ ᐊᒻᒪᓗ ᐅᐃᒍᐃᑎᑐᑦ).  
ᑐᑭᓯᓐᓇᑎᑦᓯᒋᐊᓪᓚᓂᖅ KI-ᑯᑦ ᓱᓇᓕᕆᓂᒃᑯᑦ ᐊᒻᒪᓗ ᐃᓗᕐᖁᓯᒃᑯᑦ ᒥᑦᓯᓕᓐᓄᑦ ᐃᓕᓐᓂᐊᕈᑎᓕᐅᕈᓯᖓᓂᒃ 
ᐅᖃᐅᓯᕐᒥᒃ ᐃᓕᓐᓂᐊᑎᑦᓯᒍᑎᓂᒃ. 
ᐱᕙᓪᓕᐊᓂᖅ ᐊᑯᓂᕆᐅᑎᖃᕐᓂᒥᒃ ᐊᒡᒍᑎᑦᓯᓂᐅᑉ ᑐᑭᒧᐊᒍᑎᖓᓂᒃ (ᑫᕙᓪᓚᒍᓯᕐᑎᒍᑦ, ᐊᑐᓂ 
ᐃᓕᓐᓂᐊᕈᑎᑎᒍᑦ, ᐊᑐᓂ ᐊᕐᕌᒍᕐᑎᒍᑦ, ᐊᑐᓂ ᐅᖃᐅᓯᕐᑎᒍᑦ) ᐃᓕᖓᔪᒥᒃ ᐊᑐᓂ ᐊᕐᖁᑎᒧᑦ ᑐᖕᖓᕕᖃᕐᑎᓗᒍ 
ᐊᒥᓱᐃᓂᒃ ᐅᖃᐅᓯᕐᓂᒃ ᐃᓕᓐᓂᐊᑎᑦᓯᓂᕐᒥᒃ ᐊᒻᒪᓗ ᐃᓕᓐᓂᐊᓂᕐᒥᒃ ᓄᑖᖑᓂᕐᐹᓂᒃ (ᖃᐅᔨᓴᐅᑏᑦ). 



 

 

ᓄᐃᑦᓯᓂᖅ ᐱᕙᓪᓕᐊᒍᑕᐅᓯᒪᔪᓂᒃ ᙯᔪᒥ ᐃᓕᓐᓂᐊᓂᕐᒧᑦ ᑲᑎᒪᓂᒻᒪᕆᒻᒥ (ᕕᕈᐊᕆ 2023) ᐊᒻᒪᓗ ᑭᖑᓪᓕᒥ 
ᐃᓕᓴᕐᓂᓕᕆᔩᑦ ᑲᑎᒪᔨᖏᑦᑕ ᑲᑎᒪᓂᖓᓂ (ᒫᑦᔨ 2023).  
ᕿᒥᕐᕈᓂᖅ ᐊᓯᑦᔨᕈᑕᐅᒋᐊᓕᓐᓂᒃ ᐃᓕᓐᓂᐊᑎᑦᓯᒍᑎᐅᑉ ᐅᖃᐅᓯᖓᑕ ᒪᓕᒐᖓᓂ (ᐃᑉᐱᒋᔭᐅᓕ ᖃᓄᓕᒫᖅ 
ᐃᓂᓪᓚᖓᐅᑕᐅᒐᔭᕐᑐᒥᒃ ᐃᓱᒪᒍᑎᓕᒫᓂ, ᐃᓄᒃᑎᑐᑦ ᑌᒪᖕᖓᑦ ᐃᓕᓐᓂᐊᑎᑦᓯᓂᕐᒧᑦ ᐅᖃᐅᓯᐅᖏᓐᓇᒪᑦ), ᐊᒻᒪᓗ 
ᑕᒪᒃᑯᓂᖓ ᓄᐃᑦᓯᓂᖅ ᔫᓂ 2023-ᒥ ᑲᑎᒪᔩᑦ ᑲᑎᒪᓂᖓᓄᑦ. 

ᑲᔪᓯᒃᑫᔨᒻᒪᕆᒃ ᖃᐅᔨᑎᕐᓯᓚᐅᕐᑐᖅ ᐃᓕᓴᕐᓂᓕᕆᓂᕐᒧᑦ ᑲᑎᒪᔨᓂᒃ ᐃᓕᓐᓂᐊᕕᓐᓂ ᐊᖓᔪᕐᖄᑦ ᐊᒻᒪᓗ 
ᐃᓄᒻᒪᕇᑦ ᐃᓕᓐᓂᐊᑎᑕᐅᕕᖏᓐᓂᒃ ᐊᐅᓚᑦᓯᔩᑦ ᐱᑎᑕᐅᒐᔭᕐᐸᑕ ᓯᕐᖁᐃᑐᓂᒃ ᓈᓭᒍᑎᓂᒃ 
ᐃᓕᓐᓂᐊᕇᓚᖓᔪᓂᒃ ᐃᓕᓐᓂᐊᑎᓂᒃ ᐊᓪᓚᕕᓕᕆᔩᑦ ᐱᓇᓱᕝᕕᖓᓄᑦ ᐃᓕᓐᓂᐊᓇᐅᑉ ᐊᕐᕌᒍᖓᑕ ᐃᓱᓕᒍᑖᓂ, 
ᐱᕕᖃᕋᔭᕆᐊᖓ ᑲᔪᓯᑎᑦᓯᓂᕐᒥᒃ ᓄᓇᓕᓐᓂ ᐃᓕᓐᓂᐊᕇᕐᑐᑦ ᓇᓪᓕᐅᓂᖃᕈᑎᖏᓐᓂᒃ ᐃᓕᓐᓂᐊᓇᐅᑉ 
ᐊᕐᕌᒍᖓᑕ ᐃᓱᐊᓂ ᐅᑭᐊᒥᖔᖑᖕᖏᑐᖅ.  
ᔫᓂᒥ, ᐃᓕᓴᕐᓂᓕᕆᓂᕐᒧᑦ ᑲᑎᒪᔩᑦ ᐊᑐᓕᕐᑎᓯᓚᐅᔪᔪᑦ ᑐᑭᑖᕈᑎᒥᒃ ᐅᖃᕆᐊᓪᓚᑎᓪᓗᒍ ᐃᓕᓐᓂᐊᕇᕐᓂᐅᑏᑦ 
ᓇᓪᓕᐅᓂᕐᓲᑎᖏᑦ ᐊᑐᖃᑦᑕᓂᐊᕐᓂᖓᓂᒃ ᐅᑭᐊᖑᓕᕐᐸᑦ ᑭᓯᐊᓂ ᐃᓕᓐᓂᐊᓂᕐᒧᑦ ᑐᕐᖃᑕᕐᕕᒃ ᓄᐃᑦᓯᓯᒪᓕᕐᐸᑦ 
ᐳᕐᑐᓂᕐᓴᓂᒃ ᐃᓕᓐᓂᐊᕕᓐᓂ ᐃᓕᓐᓂᐊᕇᕈᑎᓂᒃ ᐃᓕᓐᓂᐊᑎᓄᑦ.  
ᑕᒪᑐᒪ ᑐᑭᐊᒍᑦ, ᑲᔪᓯᒃᑫᔨᒻᒪᕆᒃ ᐅᖃᓚᐅᕐᑐᖅ ᑎᒥᐅᑉ ᕿᒥᕐᕈᓂᖓ ᐃᓕᓐᓂᐊᑏᑦ ᐊᓪᓚᖁᑎᖏᑕᒃ 
ᐊᐅᓚᑕᐅᓂᖓᓂᒃ ᓯᕗᒧᐊᑦᓯᐊᕆᐊᖓ. ᐅᖃᓚᐅᕐᒥᔪᖅ ᐱᕕᖃᕆᐊᖓ ᐊᓪᓚᕕᒻᒥ ᐱᒍᑦᔨᐅᑎᓂᒃ ᐱᓇᓱᑦᑏᑦ 
ᓱᕐᖁᐃᑎᑦᓯᓂᖓᓂᒃ  ᐃᓕᓐᓂᐊᕇᓚᕐᑐᑦ ᓈᓴᕐᑕᐅᒍᑎᖏᓐᓂᒃ ᒣ ᐃᓱᐊᓄᑦ ᑎᑭᒍᑎᑦᑎᓂ.  
ᑕᒪᓐᓇ ᐱᕕᑖᕐᑎᓯᒐᔭᕐᑐᖅ ᐃᓕᓐᓂᐊᕖᑦ ᐃᓕᓐᓂᐊᑎᑦᓯᕖᓪᓗ ᐃᓕᓐᓂᐊᕇᕈᑎᓂᒃ ᐊᑐᕐᑎᓯᓂᖓᓂᒃ ᐃᓕᓐᓂᐊᓇᐅᑉ 
ᐊᕐᕌᒍᖓᑕ ᐃᓱᐊᓂ. ᐊᖏᖃᑎᒌᖕᖏᒍᑏᑦ ᐃᓕᓐᓂᐊᕇᕈᑎᑎᒍᑦ ᐃᓕᓐᓂᐊᓂᕐᒧᑦ ᑐᕐᖃᑕᕐᕕᐅᑉ ᓄᐃᑕᖏᓐᓄᑦ 
ᐊᑐᖕᖏᓚᕿᒍᓐᓇᒥᔪᑦ.  
ᑎᒥᐅᑉ ᐃᓗᐊᒍᑦ ᐅᖃᕈᑎ ᐃᓅᓱᑦᑐᓂᒃ ᐃᓄᒻᒪᕆᓐᓂᓗ ᐃᓕᓐᓂᐊᑎᑦᓯᕕᓐᓂᒃ ᐊᐅᓚᑦᓯᔨᓄᑦ ᓄᐃᑕᐅᓚᖓᔪᖅ 
2023 ᐱᒋᐊᖕᖓᓂᖓᓂ.  

ᑲᒪᒍᑕᐅᑎᓪᓗᒍ ᑕᓂᕿᐅᑕᐅᓯᒪᔪᒥᒃ ᑲᑎᒪᔨᓄᑦ ᐅᒃᑑᐱᕆᒥ ᑲᑎᒪᓂᖓᓐᓂ, ᑲᑎᒪᔩᑦ ᑐᓴᕐᑎᑕᐅᓚᐅᕐᑐᑦ 
ᐱᑕᖃᓕᕐᑐᑦ ᖃᐅᔨᒪᐅᑏᑦ ᐱᐅᓂᖓᑕ ᑐᑭᐊᒍᑦ. ᖃᒻᒥᓂᑌᑦ ᐃᒻᒥᓂᕐᓱᑐᓄᑦ ᐱᑦᓯᐊᓂᓕᕆᐅᑎᕕᓃᑦ ᕿᒥᕐᕈᓯᒪᔪᑦ 
ᖃᓄᖅ ᐃᓕᓐᓂᐊᑏᑦ ᐊᓪᓚᖁᑎᖏᑦᑕ ᐊᐅᓚᑕᐅᓲᖑᓂᖓᓂᒃ ᑲᑎᕕᒃ ᐃᓕᓴᕐᓂᓕᕆᔨᒃᑯᓂ. ᐋᕐᕿᕈᑏᑦ 
ᑲᒪᒍᑕᐅᑦᓱᑎᒃ ᐃᓚᖏᓐᓂᒃ ᓈᒻᒪᖏᓗᐊᕈᑎᐅᒋᐊᖏᑦ ᓇᓗᓀᕐᑕᐅᓯᒪᔪᓂᒃ ᐋᕐᕿᑕᐅᓯᒪᓕᕐᑐᑦ. ᐊᓯᒋᐊᓪᓚᖏᑦ 
ᐋᕐᕿᕈᑎᑦᓭᑦ ᓄᐃᑕᐅᖃᑦᑕᓚᖓᔪᑦ ᑕᕐᕿᓂ ᙯᔪᓂ, ᑐᕌᕈᑕᐅᑎᓪᓗᒍ ᐃᓘᓐᓇᖏᓐᓂᒃ ᐋᕐᕿᒋᐊᕈᑎᓕᒫᓂᒃ 
ᐋᕐᕿᓱᐃᓯᒪᓂᕐᒧᑦ ᑕᕐᕿᖅ ᒫᑦᔨ 2023-ᒥ ᐃᓱᓕᒍᑖᓂ.  
ᐃᓗᐃᑦᑑᓂᕐᓭᑦ ᑕᑯᒍᑏᑦ ᖃᐅᔨᒪᐅᑎᓂᒃ ᐅᓪᓗᒥ ᐱᑕᖃᓕᕐᑐᓂᒃ ᓄᐃᑕᐅᓛᕐᑐᑦ ᑲᑎᒪᔨᓄᑦ ᒫᑦᔨ 2023-ᒥ, 
ᐃᓕᖓᑎᓪᓗᒍ ᓯᕗᓪᓕᐹᓂᒃ ᐊᓪᓗᕆᐊᕐᓂᖃᕈᑎᓄᑦ ᑐᕌᕐᑐᓂᒃ ᓱᓇᒥᑦᓯᔪᒧᑦ ᓯᕗᓂᓕᐅᕐᓯᒪᐅᑎᑦᓴᓂᒃ ᐸᕐᓇᓂᕐᒥᒃ 
ᐱᓇᓱᐊᕐᓂᒧᑦ.  

ᐊᕐᕌᒍᐃᑦ ᑐᖓᓕᕇᑦ ᐱᖓᔪᒋᓕᕐᑕᖓᓂ, ᐅᐱᕐᖔᑯᑦ ᐃᓕᓐᓂᐊᕈᑎᖃᓛᕐᑐᖅ ᓄᓇᕕᒻᒥ ᐳᕐᑐᓂᕐᓴᓂᒃ 
ᐃᓕᓐᓂᐊᑎᓄᑦ, ᔫᓂ 5-ᒥᒃ 23-ᒧᑦ, ᐃᓄᒃᔪᐊᒥ ᐊᒻᒪᓗ/ᐅᕝᕙᓗᓘᓐᓃᑦ ᑲᖏᕐᓱᔪᐊᒥ. ᑖᒃᑯᐊ ᐃᓕᓐᓂᐊᕈᑏᑦ 
ᐱᕕᓕᐅᓚᖓᔪᑦ ᑐᖓᓕᐊᓂᒃ ᐃᓕᓐᓂᐊᓂᐅᑉ 2-ᖓᓂᒃ ᐃᓕᓐᓂᐊᑐᑦ ᐃᓕᑦᓯᒍᑎᑖᕐᓂᖓᓂᒃ ᑐᕌᕈᑎᑦᓴᒥᓂᒃ 
ᐳᕐᑐᓂᕐᓴᓂᒃ ᐃᓕᓐᓂᐊᕈᑎᓂᒃ ᐃᓕᓐᓂᐊᕇᕈᑎᑖᕐᓂᒥᓄᑦ (SSD). 
ᓇᔪᓪᓚᕆᓛᕐᑕᖓ(ᖏᑦ)  ᓂᕈᐊᕐᑕᐅᓛᕐᑐᑦ ᑐᖕᖓᕕᖃᕐᓗᓂ ᖃᑦᓯᓂᒃ ᐃᓕᓐᓂᐊᑐᑦᓴᓂᒃ ᐊᓪᓚᑕᐅᔪᖃᕐᓂᖓᓂᒃ.  
ᐃᓄᒃᔪᐊᒃ ᐊᒻᒪᓗ ᑲᖏᕐᓱᔪᐊᖅ ᐃᓱᒪᒋᔭᐅᓯᒪᔪᑦ ᓄᓇᓕᖏᑦ ᓇᔪᕐᑕᐅᒐᔭᕐᑎᓗᒋᑦ ᑕᒪᕐᒥᒃ ᐃᓄᒻᒪᕆᓐᓄᑦ 
ᐃᓕᓐᓂᐊᕕᖃᕐᒪᑕ ᐊᒻᒪᓗ ᐃᓕᓐᓂᐊᑎᓄᑦ ᑐᔪᕐᒥᐅᕕᖃᕐᒪᑕ, ᓯᓂᑦᑕᕕᖏᑦ ᓂᕆᑦᔪᑎᖏᓪᓗ ᒪᓂᔭᐅᒍᓐᓇᑎᓪᓗᒋᑦ 
ᐃᓕᓐᓂᐊᑐᓄᑦ.  
ᐅᐱᕐᖔᑯᑦ ᐃᓕᓐᓂᐊᕈᑏᑦ ᒪᓂᓲᖑᕗᑦ ᐃᓕᓐᓂᐊᑎᓄᑦ ᐱᔭᕇᕐᓂᖏᑦᑐᓄᑦ ᐃᓘᓐᓇᖏᓐᓂᒃ ᐊᑐᕆᐊᓕᓕᒫᓂᒃ 
ᐃᓕᓐᓂᐊᕈᑎᓂᒃ SSD-ᒥᒃ ᐱᒍᒫᕐᓗᓂ. ᖃᐅᔨᒪᒍᑎᒋᐊᓪᓓᑦ ᐃᓕᓐᓂᐊᕇᕐᓂᐊᓗᓂ ᐱᑕᖃᕆᐊᓕᓐᓂᒃ ᐊᑐᐃᓐᓇᐅᔪᑦ 
KI-ᑯᓄᑦ ᖃᕆᑕᐅᔭᒃᑯᑦ ᐱᑐᕝᕕᒥ: https://www.kativik.qc.ca/en/graduation-requirements/. 
ᕿᑐᕐᖓᓂᐅᕕᑦ ᐃᓚᐅᖁᔨᒍᕕᑦ, ᐅᖃᕐᓗᑎᑦ ᐃᓕᓐᓂᐊᕕᓯ ᐊᖓᔪᕐᖄᖓᓄᑦ.  

https://www.kativik.qc.ca/en/graduation-requirements/


 

 

ᑎᓯᒻᐱᕆ 6, 2022-ᒥ, ᑲᑎᕕᒃ ᐃᓕᓴᕐᓂᓕᕆᓂᐅᑉ (KI) ᑲᑎᒪᔨᖏᑦ ᑐᖕᖓᓱᑦᑎᓯᓚᐅᕐᑐᑦ ᒪᕐᕉᓂᒃ ᓄᑖᓐᓂᒃ 
ᑲᑎᒪᔩᓐᓂᒃ: ᐃᐊᒪ ᒪᓂᒃ (ᑲᖏᕐᓱᒃ) ᐊᒻᒪᓗ ᓘᑲᓯ ᐱᓗᕐᑑᑦ (ᑲᖏᕐᓱᔪᐊᖅ). ᑖᓐᓇ ᑭᖑᓪᓕᖅ 
ᓂᕈᐊᕐᑕᐅᓚᐅᕐᒥᔪᖅ ᐃᓚᐅᓂᐊᓕᕐᓱᓂ ᐳᕐᑐᓂᕐᓴᓄᑦ ᑲᑎᒪᔨᓄᑦ.  
ᐳᕐᑐᓂᕐᓴᓂ ᑲᑎᒪᔨᓂ ᐃᓚᐅᔪᑦ ᒪᑯᐊᖑᕗᑦ: 

® KI ᐊᖓᔪᕐᖄᒪᕆᖓ ᐊᒻᒪᓗ ᐳᕐᑐᓂᕐᓴᓂ ᑲᑎᒪᔨᓂ ᐃᓚᐅᔪᖅ: ᓯᐊᔭ ᐋᓗᐸ (ᖁᐊᕐᑕᖅ) 
® KI ᐊᖓᔪᕐᖄᖓᑕ ᑐᖓᓕᐊ ᐊᒻᒪᓗ ᐳᕐᑐᓂᕐᓴᓂ ᑲᑎᒪᔨᓂ ᐃᓚᐅᔪᖅ: ᐋᑕᒥ ᐹᓪᓚᔮᑦ (ᐃᓄᒃᔪᐊᒃ) 
® ᐳᕐᑐᓂᕐᓴᓂ ᑲᑎᒪᔨᓂ ᐃᓚᐅᔪᖅ: ᓘᑲᓯ ᐱᓗᕐᑑᑦ (ᑲᖏᕐᓱᔪᐊᖅ) 
® ᐳᕐᑐᓂᕐᓴᓂ ᑲᑎᒪᔨᓂ ᐃᓚᐅᔪᖅ: ᐄᕕ ᖃᓕᖑ (ᐃᕗᔨᕕᒃ) 
® ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᑭᒡᒐᖓ ᐊᒻᒪᓗ ᐳᕐᑐᓂᕐᓴᓂ ᑲᑎᒪᔨᓂ ᐃᓚᐅᔪᖅ: ᔨᐊᓂᕙ ᖃᓐᑕ 

(ᑰᔾᔪᐊᕌᐱᒃ). 

ᑲᑎᒪᔩᑦ ᐊᖑᒻᒪᑎᑎᑕᐅᓚᐅᕐᑐᑦ ᖃᒻᒥᑯᑦ ᓱᖏᐊᕈᑕᐅᓯᒪᔪᓂᒃ ᐊᑭᑦᓯᒋᐊᕈᑕᐅᑦᓱᑎᒃ ᐱᖁᔭᑦᓴᒥᒃ 14 
(ᐱᖁᔭᑦᓴᖅ 96-ᖑᓚᐅᔪᔪᖅ) ᐊᒻᒪᓗ ᓂᕆᐅᓐᓇᑐᓂᒃ ᑲᔪᓯᑎᑕᐅᓕᕐᐸᑦ ᐱᐅᖕᖏᑐᒧᑦ ᓱᒻᒣᒍᑕᐅᓚᖓᔪᓂᒃ 
ᐱᔭᖃᕐᓂᖓᓐᓂᒃ ᓄᓇᕕᒻᒥᐅᑦ ᐃᓕᓐᓂᐊᑏᑦ ᐳᕐᑐᓂᕐᓭᑦ-ᑐᖔᒍᑦ ᐃᓕᓐᓂᐊᕈᑎᓂᒃ.  ᑌᓗᒋᑦ, 
ᑲᑐᑦᔨᒍᑕᐅᑦᓱᑎᒃᐊᓪᓚᑕᐅᓯᒪᔪᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᒪᑭᕝᕕᐅᓗ ᓯᕗᓕᕐᑎᖏᑦᑕ ᑎᑭᑎᓯᒪᔭᖏᑦ 
ᐊᖓᔪᕐᖄᒪᕆᒻᒧᑦ ᓕᑰ ᑎᓯᒻᐱᕆ 6, 2022-ᒥ, ᑐᑦᓯᕋᐅᑎᒋᑦᓱᒋᑦ ᐱᖁᔭᑦᓴᐅᑉ 14 ᐊᑐᖕᖏᑎᑕᐅᓂᖓᓂᒃ 
ᐃᓄᓐᓄᑦ ᐃᓕᓐᓂᐊᑎᓄᑦ ᐳᕐᑐᓂᕐᓭᑦ ᑐᖔᒍᑦ ᐃᓕᓐᓂᐊᑐᓄᑦ ᑯᐯᒃᑯᑦ ᐃᓕᓐᓂᐊᕕᒻᒪᕆᖏᓐᓂ (CEGEPs). 
ᐊᓪᓚᑕᖏᑦ ᑕᓂᕿᐅᑎᖃᕐᓯᒪᔪᑦ ᑯᐯᒃᑯᑦ ᑲᕙᒪᖓᑕ ᓄᕐᖃᑎᑦᓯᓂᖓᓂᒃ ᐃᓄᐃᑦ ᖃᓪᓗᓈᑎᑐᑦ 
ᐃᓕᓐᓂᐊᕕᒻᒪᕆᓐᓂ ᐃᓕᓐᓂᐊᑐᑦ ᐊᑐᕆᐊᖃᕐᑎᑕᐅᓂᖓᓂᒃ ᐱᖓᓱᐃᓂᒃ ᐅᐃᒍᐃᑎᑐᑦ ᐃᓕᓐᓂᐊᕈᑎᓂᒃ 
ᐃᓕᓐᓂᐊᕇᕈᑎᒥᒃ ᐱᔪᓐᓇᑎᑕᐅᓂᐊᕈᑎᒃ. ᐊᓪᓚᑕᖏᑦ ᑐᑦᓯᕋᕐᒥᔪᑦ ᐊᑦᔨᒐᓚᖓᓂᒃ ᓄᕐᖃᑎᑦᓯᓂᕐᒥᒃ ᐃᓄᐃᑦ 
ᐃᓕᓐᓂᐊᑐᑦ ᐅᐃᒍᐃᑎᑐᑦ ᐃᓕᓐᓂᐊᕕᒻᒪᕆᓐᓂ ᐊᓂᒎᑎᒋᐊᖃᕐᑎᑕᐅᓂᖓᓂᒃ ᐅᐃᒍᐃᑎᑐᑦ ᐱᓯᑎᖕᖑᓂᖓᑕ 
ᖃᐅᔨᓴᕐᑕᐅᒍᑎᖓᓂᒃ ᐃᓕᓐᓂᐊᕇᕈᑎᒥᒃ ᐱᑎᑕᐅᖕᖏᓂᕐᒥᓂ.  
ᐊᔪᐃᓐᓇᕆᐊᓪᓚᒥᔪᑦ ᐊᖓᔪᕐᖄᒪᕆᒃ ᓕᑰ ᑎᓕᔨᖁᑦᓱᒍ ᑐᕐᖃᑕᕐᕕᒥᓂᒃ ᐃᑲᔪᕐᑐᖁᓗᒋᑦ ᑲᑎᕕᒃ 
ᐃᓕᓴᕐᓂᓕᕆᓂᕐᒥᒃ ᐊᒻᒪᓗ ᒪᑭᕝᕕᒥᒃ ᕿᓂᕐᓗᑎᒃ ᐋᕐᕿᓲᑎᑦᓴᓂᒃ ᐱᕙᓪᓕᓇᓚᖓᔪᓂᒃ ᐃᓄᓐᓄᑦ ᐊᒻᒪᓗ 
ᐳᕐᑐᓂᕐᓭᑦ ᑐᖔᒍᑦ ᐃᓕᓐᓂᐊᕈᑎᓂᒃ ᐱᔭᖃᕐᓂᖓᓄᑦ.  

ᐱᓇᓱᑦᑕᐅᓯᒪᔪᓄᑦ ᑐᓴᕐᑎᓯᒍᑎᖏᑦ ᐃᓕᓐᓂᐊᕈᑎᓄᑦ ᐱᒍᑦᔨᔨᒃᑯᑦ ᑕᑯᑦᓴᕈᐃᓚᐅᕐᑐᖅ ᐊᑌᓐᓇᓕᒫᕐᑐᒥᒃ ᐊᒻᒪᓗ 
ᓱᒐᓗᒻᒪᕆᐊᓗᑦᑐᒥᒃ ᑭᖕᖒᒪᑦᓯᓗᑐᑦᓯᐊᓂᕐᒥᒃ ᖃᐅᔨᒪᑦᓯᐊᑐᓂᒃ ᐃᓄᒃᑎᑐᑦ ᐅᖃᐅᓯᕐᒥᒃ. ᑕᒪᓐᓇ 
ᖃᐅᔨᒪᔪᖃᕐᓂᖅ ᐱᑕᖃᕆᐊᓕᒃ ᒪᑭᑕᑦᓯᓚᖓᓗᓂ ᐸᕐᓇᑕᐅᓯᒪᔪᒥᒃ ᐃᓕᓐᓂᐊᕈᑎᓂᒃ ᐱᕙᓪᓕᐊᑎᑦᓯᓂᑦᓴᒥᒃ 
ᐊᒻᒪᓗ ᑌᒪᖕᖓᓕᒫᖅ ᓴᐳᒻᒥᔩᓐᓂᐊᓂᕐᒥᒃ ᐱᔪᒪᔭᐅᔪᒥᒃ ᐃᓄᒃᑎᑐᑦ ᐃᓕᓐᓂᐊᑎᑦᓯᔨᓄᑦ ᓇᓂᓕᒫᑦᓯᐊᖅ 
ᓄᓇᕕᐅᑉ ᐃᓗᐊᓂ.  
ᐃᓕᓐᓂᐊᕈᑎᓄᑦ ᐱᒍᑦᔨᔨᒃᑯᑦ ᐃᖏᕋᖏᓐᓇᑐᑦ ᐱᑕᖃᑦᓭᓇᕐᑎᓗᒍ ᐃᓐᓄᓯᒪᖕᖏᑐᓂᒃ (ᐊᒻᒪᓗ 
ᐊᓯᑦᔨᑕᕐᑐᒪᕆᓐᓂᒃ) ᐊᑐᕐᑐᐹᓗᓐᓂᒃ ᐊᐅᓚᑦᓯᔩᑦ ᐊᒻᒪᓗ ᐱᔪᓐᓇᐅᑎᖃᕆᐊᓖᑦ ᐱᓇᓱᒐᖏᓐᓂᒃ. 
ᐊᕐᕌᒍᐃᑦ ᑕᓪᓕᒪᑦ ᐊᓂᒍᕐᑐᑦ ᐃᓗᐊᓂ, ᑕᒪᓐᓇ ᓱᕐᕃᓯᒪᓪᓚᕆᑦᑐᖅ ᐱᓗᐊᕐᑐᒥᒃ ᐅᑯᓂᖓ ᐱᓇᓱᐊᖃᑎᒌᓂᒃ: 
ᓯᕗᓪᓕᐹᒥᒃ ᐅᖃᐅᓯᕐᒥᒃ ᐃᓕᓐᓂᐊᕈᑎᓕᐅᕐᑏᑦ, ᐃᓗᕐᖁᓯᕐᒥᒃ ᐊᒻᒪᓗ ᓄᓇᒥ ᐊᓐᓇᐅᒪᓂᕐᒥᒃ ᐊᒻᒪᓗ 
ᐃᓕᓐᓂᐊᑎᑦᓯᔨᓂᒃ ᐃᓕᓐᓂᐊᑎᑦᓯᔩᑦ. 
ᐱᓇᓱᑦᑎᖃᖕᖏᓗᐊᕐᓂᖅ ᑖᒃᑯᓇᓂ ᐃᓚᒋᐊᓪᓚᑐᐃᓐᓇᑐᖅ ᐊᑦᓱᕈᕐᓇᓕᕇᕐᓂᖓᓄᑦ ᖃᓄᐃᓕᖓᓂᐅᔪᑦ 
ᐱᖕᖑᑕᐅᓯᒪᔪᑦ ᐅᓪᓗᒥ ᐃᓕᓐᓂᐊᑎᑦᓯᔨᖃᖕᖏᓗᐊᕐᓂᒧᑦ. ᑎᓯᒻᐱᕆ 5-ᒥ, 66-ᓂᒃ ᐃᓐᓄᓯᒪᖕᖏᑐᓂᒃ 
ᐃᓕᓐᓂᐊᑎᑦᓯᔩᑦ ᐱᓇᓱᒐᖏᓂᒃ ᐱᑕᖃᓚᐅᔪᔪᖅ ᑲᑎᕕᒃ ᐃᓕᓴᕐᓂᓕᕆᓂᕐᒥ (42 ᐅᐃᒍᐃᑎᑐᑦ ᐊᒻᒪᓗ 
ᖃᓪᓗᓈᑎᑐᑦ ᐃᓕᓐᓂᐊᓂᕐᒥ ᐊᒻᒪᓗ 24 ᐃᓄᒃᑎᑐᑦ ᐃᓕᓐᓂᐊᓂᕐᒥ). 
  



 

 

ᑕᑎᒌᓪᓗᑕ ᐱᓇᓱᖃᑎᒌᑦ ᐃᓱᒪᒃᑯᑦ ᐃᓗᓯᕐᓱᓂᕐᒥᒃ ᓄᐃᑦᓯᓚᐅᕐᑐᑦ ᐃᓘᓐᓈᓂᒃ ᑕᑯᑎᑦᓯᒍᑎᒥᒃ ᐱᓇᓱᑦᑕᒥᓂᒃ 
ᑲᑎᒪᔨᓄᑦ. ᑭᖑᓂᐊᒍᑦ ᑕᒪᑐᒥᖓ ᐅᖄᓕᕐᒪᑕ, ᑲᑎᒪᔩᑦ ᐅᖃᓚᐅᔪᔪᑦ ᓱᕐᖁᐃᓯᐊᕐᓗᓂ ᐃᓱᒪᒃᑯᑦ 
ᐃᓗᓯᕐᓱᓂᕐᒥᒃ ᐱᒍᑦᔨᐅᑎᖃᕆᐊᖃᕐᓂᖓᓂᒃ ᓄᓇᖁᑎᓕᒫᖓᓂ. ᐅᖃᓚᐅᕐᒥᔪᑦ ᑲᑎᕕᒃ ᐃᓕᓴᕐᓂᓕᕆᓂᖅ 
ᑐᑭᒧᐊᑦᑎᓯᓛᕈᓐᓀᒋᐊᖓ ᓄᓇᓕᓕᒫᓂ ᐱᖃᑎᒌᓐᓂᒧᑦ ᑲᑎᒪᔨᐊᐱᓐᓂᒃ ᐱᒋᐊᕐᓗᒍ ᔭᓄᐊᕆ 2023-ᒥ.  
ᑲᑎᒪᔩᑦ ᐊᖏᕐᓯᒪᔪᑦ ᐃᓂᖓ ᓄᓇᓕᓕᒫᓂ ᐱᖃᑎᒌᓐᓂᒧᑦ ᑲᑎᒪᔨᐊᐱᓐᓂᒃ ᑐᑭᒧᐊᑦᑎᓯᔨᒧᑦ ᐃᓘᓐᓇᓂ 
ᐃᓚᐅᓂᐊᓕᕐᑎᓗᒍ ᓯᕗᓂᖃᕈᑎᑦᓴᓂᒃ ᐸᕐᓇᑎᓄᑦ.  
ᑕᒪᓐᓇ ᐱᕕᓕᐅᓚᖓᔪᖅ ᐱᓇᓱᑦᑏᑦ ᓵᖕᖓᓚᕆᓐᓂᓴᐅᓂᖓᓂᒃ ᑎᓕᔭᐅᒪᒍᑎᓄᑦ ᐊᑦᑐᐊᓚᕆᑦᑐᓄᑦ ᑐᓂᔨᓂᕐᒧᑦ 
ᐃᓕᓐᓂᐊᑎᑦᓯᓂᒃᑯᑦ ᐱᒍᑦᔨᒍᑎᓂᒃ.  

ᐃᓘᓐᓈᒍᑦ ᑭᒡᒐᑐᕐᑕᐅᔪᑦ ᐃᓄᒻᒪᕆᓐᓂᒃ ᐃᓕᓐᓂᐊᑎᑦᓯᒍᑎᓄᑦ ᐊᒻᒪᓗ ᐱᓇᓱᒐᕐᓂᒃ ᐱᒋᐅᕐᓴᑎᑦᓯᒍᑎᓄᑦ 
(AEVT) ᓱᓕ ᐊᒥᓱᕈᕐᐸᓕᐊᔪᑦ, ᐊᒥᓱᕋᑕᕐᓄᑦ ᐅᓄᕐᓯᔫᒥᓯᒪᑎᓪᓗᒋᑦ ᐃᓕᓐᓂᐊᑐᑦᓴᓕᐊᖑᔪᑦ ᐃᓘᓐᓈᒍᑦ 
ᐃᓕᓐᓂᐊᕈᑎᑐᐃᓐᓇᓂᒃ (ᑕᒪᖏᓐᓂ ᐃᓄᑦᑕᖓᑕ ᓄᐃᑕᕕᖏᓐᓂ  ᐅᕝᕙᓗᓘᓐᓃᑦ ᐅᖓᓯᑖᓂᒃ ᐃᓕᓐᓂᐊᑐᓂ).  
ᐱᑕᑦᓯᒋᐊᓪᓚᓯᒪᔪᑦ ᐱᒍᑦᔨᒍᑎᑦᓴᓂᒃ ᒪᓂᔨᒍᑏᑦ ᑲᕙᒪᑐᖃᒃᑯᑦ ᐸᕐᓇᓀᕐᓯᕕᖏᓐᓂ ᑯᐯᒻᒥ ᐃᑲᔪᕐᓯᓯᒪᔪᑦ 
ᑐᓴᕐᓇᑐᒥᒃ ᐊᒥᓱᖕᖑᔫᒥᓂᕐᒥᒃ AEVT-ᓂᒃ ᐃᓕᓐᓂᐊᑐᕐᑎᒍᑦ. 2021-ᒥ ᐊᖏᖃᑎᒌᒍᑕᐅᓯᒪᔪᖅ KI AEVT-ᓄᑦ 
ᐊᒻᒪᓗ ᐋᕐᕿᒋᐊᕐᑎᓯᔨᒃᑯᑦ ᐱᒍᑦᔨᔨᖏᓐᓄᑦ ᑳᓇᑕᒥ ᓄᐃᑕᑦᓯᒍᑕᐅᔪᖅ ᐱᖁᔭᕐᑎᒍᑦ ᐃᓂᓪᓚᖓᒍᑎᒥᒃ 
ᐃᓕᓐᓂᐊᕈᑎᓄᑦ ᒪᓂᖃᑦᑕᓚᖓᔪᓄᑦ ᓇᔪᕐᑕᖏᓐᓂ.   
ᓱᓕᒋᐊᓪᓚᒃ, AEVT-ᑯᑦ ᐊᖏᓪᓕᑎᕆᒻᒥᔪᑦ ᐱᐅᓯᕆᓲᒥᓂᒃ ᐱᕕᓕᐅᕐᓱᑎᒃ ᐃᓕᓐᓂᐊᑐᑦ ᐱᔭᕇᕐᓂᖓᓂᒃ 
ᐊᑕᐅᓯᑐᐃᓐᓇᐅᖏᑦᑐᒥᒃ ᐱᔪᓐᓇᐅᑎᑖᕐᓇᑐᒥᒃ ᐃᓕᓐᓂᐊᕈᑎᒥᒃ ᐊᑕᐅᑦᓯᑯᑦ (concomitance des études). 
ᐆᑦᑑᑎᒋᓗᒍ, ᐃᓕᓐᓂᐊᑐᑦ ᐊᐅᓚᐅᓯᐅᕐᓂᒥᒃ  ᐊᑕᐅᑦᓯᑯᑦ ᐊᓂᒎᑎᒍᓐᓇᒥᔪᑦ ᐃᓘᓐᓈᒍᑦ ᐃᓕᓐᓂᐊᕈᑎᑐᐃᓐᓇᓂᒃ 
ᐱᒍᑎᒋᒍᓐᓇᑕᒥᓂᒃ ᐳᕐᑐᓂᕐᓴᓂᒃ ᐃᓕᓐᓂᐊᕈᑎᓂᒃ ᐃᓕᓐᓂᐊᕇᕈᑎᒥᒃ (SSD) ᐃᓚᒋᐊᕈᑕᐅᑎᓪᓗᒍ ᐃᓕᑦᓯᒍᑎᒧᑦ 
ᐱᓇᓱᒐᐅᑉ ᐃᓕᓐᓂᐊᕈᑎᖏᓐᓂᒃ  (DVS), ᐅᖃᕈᑎᒧᑦ ᐱᓇᓱᒐᓪᓗᑯᒥᒃ ᐃᓕᑦᓯᒪᕐᓂᕐᒥᒃ  (AVS) ᐅᕝᕙᓗᓘᓐᓃᑦ 
ᐱᔪᓐᓇᕈᑎᓂᒃ ᐱᒋᐅᕐᓴᓯᒪᔪᑦ ᓇᓗᓀᒃᑯᑕᖓᓄᑦ (STC). 

ᐱᓇᓱᑦᑕᐅᔪᑦ ᑲᔪᓯᑦᓯᐊᑐᑦ ᓱᕐᖁᐃᕋᓱᐊᕐᓱᓂ ᐃᓘᓐᓇᑎᒃ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐱᓇᓱᕝᕕᓕᒫᖏᑕ 
ᐱᑕᖃᕐᓂᖓᓂᒃ ᓱᑲᑦᑐᔭᓂᒃ ᖃᕆᑕᐅᔭᒃᑯᑦ ᐱᑐᕝᕕᒧᑦ ᐱᒍᔭᐅᒍᑎᓂᒃ. ᑎᓯᒻᐱᕆ 2-ᒥ, ᑲᑎᑦᓱᒋᑦ 13-ᖏᑦ 14-
ᓂ ᓄᓇᓕᓐᓂ ᑲᑎᕕᒃ ᐃᓕᓴᕐᓂᓕᕆᓂᕐᒧᑦ ᐃᓕᓐᓂᐊᕕᖃᕐᕕᐅᔪᓂ, ᐃᓕᓐᓂᐊᑎᑦᓯᕕᖃᕐᕕᐅᔪᓂ ᐊᒻᒪᓗ 
ᐊᓪᓚᕕᖃᕐᕕᐅᔪᓂ ᐊᑐᕈᓐᓇᓯᐊᓕᓚᐅᕐᑐᑦ ᓱᑲᑦᑐᔭᓂᒃ ᖃᕆᑕᐅᔭᒃᑯᑦ ᐱᑐᕝᕕᓯᒪᕕᓐᓂᒃ ᑌᒣᓚᕿᑎᑕᐅᑦᓱᑎᒃ 
ᐱᓇᓱᑦᑕᐅᓯᒪᔪᓄᑦ IT-ᓂᒃ ᐱᓇᓱᑦᑎᓄᑦ. ᐱᓇᓱᖏᓐᓇᑐᑦ ᓄᓇᓕᒻᒥᒃ ᐱᔭᕇᕐᑕᐅᕋᑕᖕᖏᑐᒥᒃ ᑲᖏᕐᓱᒥ.  
ᓱᑲᑦᑐᔦᑦ ᖃᕆᑕᐅᔭᓄᑦ ᐱᑐᕝᕕᖃᕈᑏᑦ ᐋᕐᕿᕈᑎᖏᑦ ᑲᔪᓯᑎᑕᐅᓂᖓᑕ ᑲᑎᕕᒃ ᐃᓕᓴᕐᓂᓕᕆᓂᕐᒧᑦ 
ᑲᓱᕐᑎᓯᓂᖓ ᐊᑐᕈᓐᓇᓂᕐᒥᒃ ᒪᑯᓂᖓ:  

® ᓯᓚᕐᔪᐊᒥᒃ ᐳᒃᑭᑐᒃᑯᑦ ᑫᕙᑦᑐᑦ (LEO) ᑕᕐᕿᖑᐊᑦ (Star Link ᐊᒻᒪᓗ One Web)  
® ᐃᕙᓘᔭᓄᑦ ᑕᑯᓐᓇᐅᑎᓖᑦ ᐱᑐᑦᓯᒪᐅᑎᒍᑏᑦ ᓄᓇᓕᓐᓂ ᑕᒪᑐᒪ ᐱᑕᖃᕐᑎᑕᐅᔪᓂ ᑕᒫᓂᒃᑯᓄᑦ 

ᓄᕕᒻᐱᕆ 2022-ᒥ, ᑲᑎᕕᒃ ᐃᓕᓴᕐᓂᓕᕆᓂᖅ ᓯᕗᕐᖏᓂᑦᓯᐊᓚᐅᔪᔪᖅ ᖃᕆᑕᐅᔭᒃᑯᑦ ᐱᒋᐊᓯᖏᓐᓇᑕᐅᓂᕐᒥᒃ 
ᐃᑲᔪᕐᑕᐅᒍᑎᒋᑦᓱᒍ ᖃᐅᔨᒪᔨᓄᑦ ᐱᓇᓱᑦᑎᓄᑦ ᐃᓕᓴᕐᓂᓕᕆᓂᕐᒧᑦ ᑐᕐᖃᑕᕐᕕᐅᑉ ᒪᓂᔭᖏᓐᓄᑦ.   
ᓱᕐᖁᔦᕐᑎᓯᓯᒪᓂᒃᑯᑦ ᐊᑭᓕᕐᑕᐅᑎᑦᓯᒐᓱᑦᑐᑦ ᖃᕆᑕᐅᔭᕈᑏᑦ ᐃᓕᒪᓇᓕᕐᓱᑎᒃ ᑐᕐᖁᕕᐅᖕᖏᓚᕿᓚᐅᔪᔪᑦ 
ᐃᑎᓯᖏᓐᓇᓯᒪᔪᖅ ᐱᑐᑦᓯᒪᐅᑎᕕᑦᑎᓄᑦ ᖃᐅᔨᔭᐅᑦᓴᐅᑎᒋᒃᑯᐊᓗᒻᒪᑦ. 
ᐊᑐᕈᓐᓇᓂᐅᑉ ᓱᑲᓐᓂᓴᓂᒃ ᖃᕆᑕᐅᔭᓄᑦ ᐱᑐᕝᕕᓂᒃ ᒪᓕᑦᑎᖃᕐᓂᖓ ᐃᓕᒪᓇᕐᓯᔫᒥᓂᖏᓐᓂᒃ ᓯᓚᑎᓂ 
ᐊᑦᑕᓇᕐᑐᐃᓐᓇᕆᐊᓖᑦ.  
ᑌᒣᑦᑑᑎᓪᓗᒍ, ᐃᑎᓯᖏᓐᓇᑕᐅᒌᒃᑯᑎᒋᐊᓪᓓᑦ ᖃᕆᑕᐅᔭᕐᓂ ᐱᔭᐅᓚᖓᓕᕐᑐᑦ ᐊᒻᒪᓗ ᐋᕐᕿᑕᐅᓗᑎᒃ 
ᐊᐅᓚᑦᓯᒍᓐᓇᓂᕐᓴᐅᓂᐊᕐᓗᓂ ᐃᑎᕈᓐᓇᓂᕐᒥᒃ ᐊᒻᒪᓗ ᐊᑐᕈᓐᓇᓂᕐᒥᒃ ᐱᑐᑦᓯᒪᐅᑎᕕᑦᑎᓂᒃ.  
  



 

 

ᑭᓯᓐᓂᖅ ᐱᖁᑎᓂᒃ ᐊᒻᒪᓗ ᓴᓗᒻᒪᓭᓂᖅ ᐊᑦᑕᓇᕐᑐᓂᒃ ᓴᓂᕐᓂᒃ ᑲᔪᓯᑦᓭᓇᕐᑐᖅ ᓄᓇᕕᐅᑉ ᐃᓗᐊᓂ, 
ᑐᑭᒧᐊᑦᑎᑕᐅᑦᓱᓂ ᐱᖁᑎᓄᑦ ᐱᒍᑦᔨᔨᓄᑦ. ᑕᒪᑐᒥᖓ ᑲᒪᓂᖅ ᐃᓗᓕᓕᒃ ᓱᑯᐃᔦᓂᒃᑯᑦ ᖃᐅᔨᓴᕐᕕᓂᒃ, 
ᓱᓇᑐᐃᓐᓇᖃᐅᑎᓂᒃ ᐊᒻᒪᓗ ᓄᓇᒃᑰᔫᓂᒃ. ᑎᓯᒻᐱᕆ 2022-ᒥ, ᑕᒪᑐᒥᖓ ᐱᓇᓱᓐᓂᖅ ᐱᔭᕇᕐᑕᐅᓯᒪᓕᕐᑐᖅ 
ᓄᓇᓕᓐᓂ ᐱᒋᐊᕐᓱᒍ ᑰᔾᔪᐊᕌᐱᒻᒥᒃ ᑎᑭᑦᓱᒍ ᐊᑯᓕᕕᒻᒧᑦ, ᑖᒃᑯᓇᓂᑐᐊᖅ. 
ᐱᒋᐊᕐᓗᒍ 2023 ᐱᒋᐊᕋᑖᕐᓂᖓᓂ, ᓱᓇᑐᐃᓐᓇᖃᐅᑏᑦ ᓄᑖᑦ ᑰᔾᔪᐊᒥ, ᓴᓪᓗᓂ ᐊᒻᒪᓗ ᐳᕕᕐᓂᑐᒥ 
ᐃᖏᕐᕋᒍᓐᓇᓛᓕᕐᑐᑦ ᓄᑕᐅᓯᓕᑎᕆᐊᕐᓯᒪᔪᓂᒃ ᓱᓇᑐᐃᓐᓇᖃᓕᕐᓗᑎᒃ. 

ᐃᓕᓴᕐᓂᓕᕆᓂᕐᒧᑦ ᑲᑎᒪᔩᑦ ᑐᓴᕐᑎᑕᐅᓚᐅᕐᑐᑦ ᐱᕙᓪᓕᐊᒍᑕᐅᓯᒪᔪᓂᒃ ᐱᓇᓱᑦᑐᓄᑦ ᐱᖁᑎᒻᒪᕆᓐᓄᑦ 
ᑮᓇᐅᔦᕈᑎᓂᒃ ᐊᒻᒪᓗ ᓄᑕᐅᓯᓕᑎᕈᑎᓂᒃ ᓄᓇᕕᐅᑉ ᓄᓇᓕᖏᓐᓂ. ᑕᑯᒍᑎ ᐃᓘᓐᓇᖏᓐᓂᒃ ᓴᓇᔭᑦᓴᓂᒃ 
ᒪᓂᓯᒪᔪᓂᒃ ᑐᕐᖃᑕᕐᕕᒧᑦ ᐃᓕᓴᕐᓂᓕᕆᓂᕐᒧᑦ (MEES) ᑮᓇᐅᔭᑦᓴᖏᑦ ᐊᖏᕐᑕᐅᖁᑦᓱᒋᑦ (Plan 
Québécois des Investissements (PQI) 2023-2033) ᓄᐃᑕᐅᓚᕐᒥᔪᖅ ᑲᑎᒪᔨᓄᑦ. 
ᓄᑖᓂᒃ ᓴᓇᒋᐊᓕᓐᓂᒃ ᐱᓇᓱᐊᕈᑏᑦ ᑐᓂᓯᒪᔪᑦ MEES-ᑯᓐᓄᑦ ᒪᓕᑦᓱᑎᒃ 2021-2031-ᒥ ᑮᓇᐅᔦᕈᑎᑦᓭᑦ 
ᐸᕐᓇᓯᒪᐅᑎᖓᓂᒃ ᐊᖏᕐᑕᐅᒪᔪᒥᒃ ᐃᓕᓴᕐᓂᓕᕆᔩᑦ ᑲᑎᒪᔨᖏᓐᓄᑦ ᔫᓂᒥ 2021-ᒥ. 
ᐸᕐᓇᓯᒪᐅᑎ ᑯᐯᒻᒥᐅᑦ ᑮᓇᐅᔦᕈᑎᑦᓴᖏᓐᓂᒃ (Plan Québécois des Investissements (PQI)) 2023-
2033 ᐋᕐᕿᓱᕐᑕᐅᓯᒪᔪᖅ ᑲᑎᕕᒃ ᐃᓕᓴᕐᓂᓕᕆᓂᕐᒧᑦ ᐃᓗᓕᓕᒃ ᓴᓇᒍᑎᑦᓴᓂᒃ ᓄᑖᒥᒃ ᐃᓕᓐᓂᐊᕕᒻᒥᒃ 
ᑲᖏᕐᓱᔪᐊᒥ, ᓄᑖᒥᓪᓗ ᐃᓄᒻᒪᕇᑦ ᐃᓕᓐᓂᐊᕕᖓᓂᒃ ᑰᔾᔪᐊᒥ, ᐃᓪᓗᓴᓂᓪᓗ ᓇᓂᑐᐃᓐᓇᖅ ᓄᓇᕕᒻᒥ, ᐊᓪᓚᕕᑦᓴᓂᒃ 
ᐊᒻᒪᓗ ᐊᕐᖁᓵᕐᓯᒪᔪᑦ ᐃᓪᓗᓴᖏᓐᓂᒃ, ᓱᓇᑐᐃᓐᓇᖃᐅᑎᒥᒃ ᐊᒻᒪᓗ ᓄᓇᒃᑰᔫᖃᐅᑎᒥᒃ ᐸᓯᓄᑦ ᐊᒻᒪᓗ 
ᐊᑐᑫᓐᓇᑐᑦᓴᓂᒃ ᐃᓕᓐᓂᐊᑎᑦᓯᕕᐊᐱᓐᓂᒃ. 


